
 

AMD `A', MUFT buat perhitungan final 
Piala Pra U 

Oleh Mohd Rafi Mamat - November 29, 2022 @ 8:57pm 
bhsukan@bh.com.my 
 

Pemain pertahanan Malaysia University Football Team (kanan) bersaing dengan pemain 
Akademi Mokhtar Dahari (AMD) 'A' pada peringkat kumpulan Piala Pra U 2022 di padang 

Arena AMD Gambang, semalam. - Foto NSTP/Mohd Rafi Mamat. 

 

KUANTAN: Pasukan Akademi Mokhtar Dahari (AMD) 'A' dan Malaysia University 
Football Team (MUFT) akan bertemu pada perlawanan akhir Piala Pra U 2022 di 
padang Arena AMD Gambang, di sini, malam esok. 

Perebutan tempat ketiga dan keempat pula membabitkan pasukan Akademi 
Bolasepak FELDA (ABF) dan Akademi Bolasepak Terengganu (ABT) di padang tujuh 
AMD, pada sebelah petang. 

Pada perlawanan terakhir menentukan juara dan naib juara kumpulan malam tadi, 
pasukan MUFT menewaskan AMD 'A' 1-0 menerusi jaringan penyerang Muhammad 
Izrin Ibrahim yang melakukan percubaan dari luar kotak penalti pada minit ke 31. 

Ketua Jurulatih MUFT, Ridzuan Abu Shah berkata aksi menyerang yang dipamerkan 
anak buahnya sepanjang 90 minit permainan menjadi kelebihan pada pasukannya 
untuk menewaskan AMD 'A'. 

"Saya memuji kesungguhan dipamerkan kesebelasan pemain yang diturunkan malam 
tadi. Mereka begitu bersemangat untuk mencatat kemenangan keatas tuan rumah," 
katanya, di sini. 

Ridzuan berkata misi seterusnya selepas ini ialah untuk muncul juara Piala Pra U 
2022. 

Katanya, walaupun berhadapan pasukan AMD 'A' yang berkelebihan beraksi di 
gelanggang sendiri, mereka tetap yakin kemenangan pasti berpihak pada MUFT yang 
sudah pasti dapat membaca kelemahan skuad berkenaan. 

Jurulatih AMD 'A', S Veloo pula menegaskan dia tidak terlalu cemas apabila pasukan 
bimbinganya tewas 0-1 pada MUFT malam tadi berikutan mereka keletihan 
mengharungi perlawanan setiap hari. 

"Saya akan mengkaji kelemahan pasukan MUFT dalam memastikan misi mencatat 
kemenangan lebih mudah. Saya yakin AMD 'A' berpeluang merangkul kejuaraan 
kerana saya sudah memiliki formula yang sesuai sepanjang 90 minit perlawanan," 
katanya. 


